
ՀՀ կրթության և գիտության   նախարար
                                             պարոն Արմեն Աշոտյանին
        Հարգելի պարոն Աշոտյան
Քննության առնելով Ձեր ս.թ. օգոստոսի 24-ի թիվ 01/08.1/9503-13 գրությունը` Հայաստանի Հանրապետության կառավարության և Միավորված ազգերի զարգացման ծրագրի միջև Մասնագիտական կրթության և ուսուցման (ՄԿՈՒ) հաստատությունների ենթակառուցվածքների բարեկարգման դրամաշնորհային-0064041 համաֆինանսավորման համաձայնագրի նախագծին հավանություն տալու մասին արձանագրային որոշման նախագծի վերաբերյալ հայտնում ենք հետևյալը.

1. «Հայաստանի Հանրապետության կառավարության և Միավորված ազգերի զարգացման ծրագրի միջև Մասնագիտական կրթության և ուսուցման (ՄԿՈՒ) հաստատությունների ենթակառուցվածքների բարեկարգման դրամաշնորհային-0064041 համաֆինանսավորման համաձայնագրի նախագծի /այսուհետ` Նախագիծ/ I հոդվածի 5-րդ կետով սահմանվում է, որ հատկացումից տոկոսի տեսքով ստացված ցանկացած եկամուտ մուտքագրվում է ՄԱԶԾ-ի հաշվեհամարին և օգտագործվում ըստ ՄԱԶԾ հաստատված ընթացակարգերի:

Առաջարկում ենք վերոնշյալ դրույթը լրացնել` վերջինիս մեջ նշելով, որ վերը նշված եկամուտները կարող են օգտագործվել բացառապես սույն Ծրագրի նպատակների իրականացման համար:


2. Նախագծի V հոդվածի համաձայն` հատկացման գումարով ձեռքբերված սարքավորումների, նյութատեխնիկական միջոցների և այլ գույքի հանդեպ սեփականության իրավունքն անցնում է ՄԱԶԾ-ին:

Առաջարկում ենք V հոդվածը փոփոխել` սահմանելով, որ Ծրագրի ավարտից հետո հատկացման գումարով ձեռքբերված սարքավորումների, նյութատեխնիկական միջոցների և այլ գույքի հանդեպ սեփականության իրավունքն անցնում է ՀՀ կառավարությանը:

3. Նախագծի VIII հոդվածի 4-րդ կետով` բոլոր նման հանձնառությունների և պարտավորությունների բավարարումից հետո մնացած հատկացման չծախսված վճարումները տնօրինվում են ՄԱԶԾ-ի կողմից` խորհրդակցելով Կառավարության հետ: 

Առաջարկում ենք սույն հոդվածում ավելացնել դրույթ, ըստ որի` Ծրագրով նախատեսված հանձնառությունների և պարտավորությունների բավարարումից հետո մնացած հատկացման չծախսված վճարումները կարող են օգտագործվել բացառապես Ծրագրի համար անհրաժեշտ լրացուցիչ ծախսերի նպատակով:

     4. Նախագծի XII հոդվածով` Սույն Համաձայնագիրն ուժի մեջ է մտնում Կողմերի ստորագրման և ՀՀ կառավարության` Համաձայնագրի ուժի մեջ մտնելու համար անհրաժեշտ ներպետական ընթացակարգերի կատարման ավարտի մասին ՄԱԶԾ-ին ծանուցելու հաջորդ օրվանից: 

Այս կապակցությամբ հայտնում ենք, որ սույն Նախագիծը չի դիտարկվում որպես միջազգային պայմանագիր, հետևաբար չի ենթարկվում Հայաստանի Հանրապետության միջազգային պայմանագրերի մասին ՀՀ օրենքով նախատեսված ներպետական ընթացակարգերին: Ուստի կարծում ենք, որ վերջինիս ուժի մեջ մտնելու ժամկետ պետք է համարվի Կողմերի երկուստեք ստորագրման օրը:

Հարգանքով`   








                                                                                               Պավել Սաֆարյան
Կատ.` Անի Սարգսյան
Միջազգային համագործակցության վարչություն 

